Раман “Золата” Ядвігіна Ш
Заканчэнне

Халімон, каб дапамагчы сям’і Стрончыкаў, хадзіў ноччу і краў у людзей усё, што дрэнна ляжала. Ён не задумваўся над тым, што прыйдзе калі-небудзь канец яго начным вылазкам, што яго арыштуюць і прадстане ён перад законам.
Як гаворыцца: ад крадзенага не пасыцееш. У сям’і Стрончыкаў з кожным днём справы ішлі ўсё горш і горш. Прузынка патрабавала ласункі, яна крыўдзілася, плакала, калі не каштавала салодкага. Зося ўжо не адзін раз задумвалася над тым, што трэба паклікаць сюды Алёксу. Васіля не вернеш, а Алёксу яна моцна кахала, спачувала яму, бо ведала, што яго жонка спусціла заробленыя ў Амерыцы грошы, і яны там пакутуюць ад беднасці не менш, чым Зося з бацькам і Прузынай. Упершыню Зося пашкадавала, што аддала сына Яначку Адаму. Хацела дагадзіць Алёксу.
І вось аднойчы надумалася: пабегла ў мястэчка да Двэркі. Угаварыла напісаць пісьмо да  Алёксы, у якім прасіла яго кінуць танцорку і з Яначкам вярнуцца дахаты. Можа разам што-небудзь прыдумаюць. Расказала пра смерць Васіля і пра тое, што гаспадарка зусім заняпала, што дачушкі адна за адной паміралі, толькі што нарадзіўшыся, і што засталася толькі адна. Але імя дачушкі не назвала: баялася, што яно можа спугнуць Алёксу і што ён не прыедзе.
Адказу не было. Дапамога прыйшла сама: неўзабаве памёр бацька Алёксы, які некалькі месяцаў цяжка хварэў. Алёкса ў парыве жалю і роспачы пакінуў жонцы ўсё, што нажыў, прыехаў дахаты з пустымі рукамі, але з сынам Янкам. Яму ледзь удалося ўгаварыць Адама Дубінскага вярнуць сына Зосі па прычыне вялікага гора – смерці бацькі. Адзіным падарункам у Алёксы для Зосі быў залаты пярсцёнак з чырвоным каменем (узяў з жончынай шкатулкі), лічыў, што меў на гэта права, бо ўсё ж дасталося ёй.
Пасля пахавання бацькі Алёкса хадзіў хмурны, нікога не хацеў бачыць, ні з кім не хацеў размаўляць. Нават з Зосей толькі перамовіўся словам, калі заводзіў ёй сына Янку. Зося ўсё разумела і не надакучвала.
Янку было жо дваццаць пяць гадоў, Прузыне – пятнаццаць. Яны зусім не былі падобныя адзін на аднаго, быццам бы і не брат з сястрой. Ніхто ў акрузе не ведаў, што Янка – сын Алёксы.
Пярсцёнак, які прывёз Алёкса ў падарунак Зосі, тая схавала ў скрыначку з-пад гваздоў, якая закрывалася на маленькі замочак. Ключык ад яго Зося прымацавала на шнурок і насіла побач з крыжыкам на шыі.
Алёкса, начуючы ў бацькавай хаце, амаль усю ноч не спаў, думаў: вось і зарабіў грошы ў Амерыцы, назапасіў золата. “Адзіную залатую рэч (пярсцёнак) падарыў каханай жанчыне. Як жыць далей? Што рабіць? Ісці ў прымы да Стрончыка ці прыняць Зосю гаспадыняй у бацькавай хаце? –  рой думак круціўся ў галаве Алёксы. – Гэта ўсё праз яе, праз Прузыну. Помсціць яна ўсім з таго свету!”
Раніцой Зося прыйшла да Алёксы пагутарыць. Мікола выгнаў Халімона (у гэтым упэўніў кум Ігнат), трэба шукаць памочніка. Бацька старэў, і сілы яго пакідалі. Нават бандарствам займацца не мог. Ні “жывой” капейкі, ні аніякай не было ў гаспадарцы. Зося стала прасіць Алёксу дапамагчы яе бацьку.
Алёкса згадзіўся, бо выхаду ў яго не было. Бацькаву гаспадарку цягнуць не хацеў: калісьці той грыз, што ўблытаўся ў дрэнную справу з-за Прузыны і бедаваў, што ні адна багатая фамілія цяпер дачкі сваёй за Алёксу не аддасць. Пра Зосю ён і слухаць не хацеў: навошта гэтая галыцьба? На першым месцы бачыў бацька грошы, золата – больш нічога яго не цікавіла. Крыўда на бацьку нават з яго смерцю не прыглушылася. Алёкса па-гэтаму і не хацеў кіраваць бацькавай гаспадаркай, ды і было каму гэта рабіць. 
[bookmark: _GoBack]Мікола, аднак, не вельмі прымаў Алёксу. Ён лічыў яго забойцам, баяўся за Зосю: раптам што яшчэ ўчыніць падобнае. Янка ўгаварыў дзеда, бо вельмі прывязаўся да Алёксы ў Амерыцы, і хацеў бачыцца з ім кожны дзень. Мікола змякчыўся, але пазіраў на Алёксу нядобразычліва.
Зося, баючыся такой жа рэакцыі, як у Васіля, на імя дачкі, загадала ўсім не называць яе Прузынай. Імя прыдумалася само сабой – Злата. Дзяўчынка і сапраўды мела залатыя валасы і любіла ўсё бліскучае. Яна прыгажэла з кожным днём. Ішоў ёй шаснаццаты гадок.
Алёкса аказаўся яшчэ больш працавітым, чым Васіль, і разумнейшым, па-гэтаму Мікола ўжо праз месяц з прыязнасцю паглядаў на прымака. Гаспадарка хутка пайшла на лад. Не падабалася Міколу толькі тое, што Алёкса не любіў чарку. Стары старое не кідаў, нягледзячы на хваробы і кпіны дачкі.
Янка дапамагаў Алёксу і дзеду, быў ціхім і паслухмяным. Зося яго вельмі любіла. А як жа? Гэта ж сын Алёксы, якога яна таксама любіла больш за ўсіх.
Прузына пачала ненавідзець Янку за тое, што маці і Алёкса мала ўдзяляюць ёй увагі. Аднойчы яна апынулася каля студні, у якой утапіўся Васіль. Студня была забіта дошкамі, але дзяўчына праз шчыліну зірнула ўніз. Ёй здалося, што там, у вадзе, мільгатнуў твар, а потым пачулася: “Прузына!” Імя, якое яна пачала ўжо забываць, бо ўсе яе звалі Златай. І цяпер яна ўжо ведала, як адпомсціць Янку, маці, і асабліва Алёксу, за тое, што яе недастаткова любілі.
Вечарам гэтага ж дня яна падыйшла да Алёксы і сказала, што яе завуць Прузынай, а маці ўсім наказала клікаць Златай. У Алёксы пацямнела ў вачах, мінулае ўсплыло ў памяці. “Навошта яна так са мной? Баіцца загубіць, як Васіля? А можа гэта яна загубіла Прузыну? – думаў Алёкса. – Ненавідзела Прузыну, а дачку назвала так, мабыць, хацела збавіцца і ад Васіля таксама”. І Алёкса захварэў ад думак, перастаў працаваць. Пачаліся спрэчкі і нараканні з боку Міколы. Зося ні аб чым не здагадвалася, але Алёкса ў сне пачаў трызніць і ўвесь час вымаўляў: “Навошта Прузынай?” Яна вырашыла спытаць у дачкі, мо яна выпадкова прагаварылася. Прузына аднеківалася, але па вачах Зося адгадала яе “злачынства”.
Каб не страціць каханага чалавека, Зося пайшла на хітрасць, сказала Алёксу, што спачатку назвалі дачку Прузынай згодна з царкоўным каляндаром і па парадзе бабкі-шаптухі. Калі ж з Васілём здарылася бяда, то назвалі дачку Златай.
Месяц прайшоў пасля гэтага. Алёкса ачуняў, але непрыязнь да Зосінай дачкі не праходзіла. Прузына таксама неўзлюбіла Алёксу і старалася не трапляцца яму на вочы.
Неўзабаве прыехаў з Амерыкі пагасціць Адам Дубінскі. Прабыў ён два тыдні, не раз наведваў брата на могілках, дапамагаў Міколу ў гаспадарцы. Прывёз Адам усім падарункі, даў Зосі грошай і залатых манет. 
Калі настаў час вяртацца Адаму назад, з ім захацеў паехаць Янка. Пасля амерыканскага дастатку ён тут пакутаваў, бо адвык ад беднасці. Зося не пускала, але Алёкса ўгаварыў яе. Ён жадаў свайму сыну лепшай долі. А вось жыццю Прузыне, наадварот, не спрыяў.
Мікола зусім захварэў, паслабеў, ніякай дапамогі Алёксу ад яго не было. Грошы і золата, прывезеныя Адамам, Зося схавала ў скрыначку з пярсцёнкам. “Гэта на чорны дзень!” – думала яна. Чорны дзень прыйшоў праз тры тыдні, і нават не чорны, а жахлівы.
Аб прыездзе амерыканскага багача праведаў Халімон, які затаіў зло на Міколу і Зосю за тое, што выгналі яго. Носам адчуваў грошы і золата, бо ведаў, што гаспадарка Міколы пайшла на лад. Ноччу, калі ўсе спалі, Халімон выцягнуў самае вялікае шкло ў акне, залез у хату і вострым лязом нажа зарэзаў Міколу, Зосю і Алёксу. Каб не крычалі, затыкаў моцна рот. 
Прузына спала ў сваім пакоі: нічога не чула, бо стамілася за дзень. Пасля ад’езду Янкі яе застаўлялі працаваць, як тую рабыню. Халімон парашыў бы і Прузыну, але на вуліцы пачуліся крыкі. Гэта п’яныя хлопцы вярталіся праз хутар Гурончыкаў з гулянкі. Халімон у спешцы стаў шукаць грошы і золата. Адразу пашарыў рукой за бажніцай. Скрыначку адкрыў ключыкам, які сарваў з шыі мёртвай Зосі. Забраў грошы, золата, а пярсцёнак выслізнуў, напэўна, між пальцаў. Скрыначку і ключык кінуў на падлогу.
Прузына прачнулася позна, таму што ў хаце было ціха. Выйшаўшы са свайго пакою, яна страціла мову ад убачанага: на падлозе, у розных баках, ляжалі родныя ёй людзі, загубленыя забойцам. Падбегла да маці. Чырвоная пляма на кашулі ад крыві ў вобласці сэрца. Алёкса з такой жа плямай і дзед… Жудасны крык вырваўся з грудзей Прузыны, на які збегліся ўсе з суседніх хутароў.
Такога забойства ў акрузе яшчэ не было! Жанчыны паклалі амаль непрытомную Прузыну на ложак маці, але яна саскочыла з яго, быццам укушаная змяёй. Целы забітых накрылі прастынямі, выклікалі патрэбныя службы. Іх забралі для экспертызы.
Пахаванне было толькі праз тры дні, яно было жудаснае. Немагчыма было без жалю глядзець на Прузыну, у якой валасы сталі сівымі, а твар зморшчыўся ад слёз. Яна стала падобная ў сваіх шаснаццаць гадоў на старую.
Янка з Адамам, прыехаўшы тэрмінова з Амерыкі, займаліся пахаваннем. Потым доўга вялося следства. Дапытваліся ва ўсіх, хто што бачыў ці чуў. Дайшоў чарод да хлопцаў, якія ішлі тады ноччу з гулянкі. Адзін з іх, павярнуўшыся назад, бачыў, што хтосьці шугануў з палісадніка Стрончыкаў, але па п’яні падумаў, што гэта сабака.
З цягам часу Халімон быў злоўлены і пасаджаны ў турму. Прага да грошай, золата згубіла гэтага чалавека-звера.
Цяга да грошай і золата зноў паклікала Янку ў Амерыку, хоць яму трэба было быць тут, з сястрой. Клікаў і яе з сабой, але Прузына адмовілася. Кожны дзень хадзіла на могілкі, сядзела каля магілы Зосі. Кідалася ад яе магілы да Міколавай, потым да Васілёвай. Магілу Алёксы абыходзіла, ненавідзела яго, лічыла, што гэта ён павінны ва ўсім.
Яна пачала ненавідзець грошы, золата. Скрыначку, у якой застаўся пярсцёнак, закрыла на замочак і схавала ў таемнае месца. Ключык на шнурку павесіла сабе на шыю.
Начамі не спала зусім: ёй здавалася, што Халімон лезе ў акно, каб забіць яе і забраць залаты пярсцёнак. Прачнуўшыся раніцой, у першую чаргу глядзела на сваю кашулю, ёй здаваліся ўсюды крывавыя плямы. Яна зрывала кашулю з сябе і мыла доўга з мылам, а плямы праступалі зноў. І Прузына ад бяссоння і цяжкіх перажыванняў звар’яцела.
Аднойчы раніцой, узяўшы з сабой толькі скрыначку з пярсцёнкам і клунак з адзеннем, пакінула родную хату. Зайшла на могілкі, доўга там сядзела моўчкі, без слёз. Потым ціха пайшла ў мястэчка. Больш яе тут ніхто не бачыў.
Людзі казалі, што гэта тая Прузына, якую ўкінуў Васіль у студню, адпомсціла за сваю смерць. Але гэтая сівая маладая Прузына мела толькі такое імя. Прагі да багацця, золата ў яе не было. Яна стала нават баяцца людзей, якія трымалі “пякучыя” манеты ў руках.

